
Bacarıqlı ədib, istedadlı sənət adamı, əvəzsiz ana Nurəngiz Günün qızı Jalə Əliyevaya 
həsr etdiyi şeirlər 

 
 

Jaləmə 
 
Kimin gözlərinin almazlarıydı o, 

İşartısı qamaşdırdı dünyanı? 

Kimin dodaqlarının təbəssümüydü o, 

Üfüqlərinin çəhrayısı çaşdırdı dünyanı? 

Qızım Jalənin... 

çiçəyim, göyçəyim, 

yazım Jalənin... 

 

O kimin nəfəsiydi, 
Uçurdu göylərdə bəyaz quş kimi? 
O kimin səsiydi, 
Çulğadı dünyanı xoş bir naxış kimi? 
Qızım Jalənin... 
arzum, diləyim, 
canım Jalənin... 

Tanrının bəxşişi, ömrün naxışı, 
Gözümün nurudur bu qızın baxışı. 
Həyatın tufanı, yağışı, qarı, 
Əriyib yox olar Jaləmlə barı. 

Mənim dünyamsan, mənim canımsan, 
Damarda dövr edən təmiz qanımsan. 
Sən ana qəlbinin sönməz nurusan, 
Gözümün bəbəyi, qəlb qürurusan. 

 
Bir daha Jaləmə 

 

Kimin gözlərinin almazlarıydı bu belə, 

İşartısı qamaşdırdı dünyanı? 

Kimin dodaqlarının təbəssümüydü, bu belə, 

Çəhrayısı çaşdırdı dünyanı? 

Qızım, quzum, çəmənim Jaləmin! 

Məktəbinə-dərsinə bir çanta əvəzinə 

İki çanta daşıyan, 

Dəftərləri-kitabı çantalara sığmayan 

Qolundan aşıb-daşan 

Balaca çiçəyimin 

Əlaçı göyçəyimin təbəssümüdür, bu belə! 

Oy, sən mənim qu quşum! Heç bitməyən düşüncəm... 

İTAƏT!.. Yorar çiynini... İncidər səni bəbəyim. 

Qorxuram, balacam! 

Ən birinci istəyim, gələcəkdə Dövlətin 

“farağat çinovniki” - bir məmuru deyil də, 

Dövlət içində səni “Adam!” görmək, Mələyim... 

Yəni, iç qəhərləri daha asan dərk edən 

Həssas!.. bir əks-səda, 

İnsanı çərlətməyən 

yepyeni bir Möcüzə - 

Təzə İnsan olmanı 

arzu edirəm sənin! 

...Oy, mən bildim nə dedim, heç bitməyən düşüncəm... 

Gözləri almaz qamaşı, 

        Qu quşum! Büllurum! 

              O Mehrabdan ucalasan, inşallah! 

                    Ən göyçək Jaləciy...1 

 

                                                
Yol gedirəm 
 
Dodaqlarımda təbəssüm, 
Bəbəklərimdə ümid və qürur, 
İçimdə ağlamaq ehtiyacı... 
Yol gedirəm, yorulanadək. 
 
Ovcumda sirr, 
Barmaqlarımda qabar, 
Ürəyimdir... varım-yoxum 
Yol gedirəm, saplağından qırılanadək. 
 
Saçlarımda rüzgarım, 
Ruhumda ana laylası, 
Başımda məğlub eşqim 
Yol gedirəm, sinəm qaralanadək. 
 
Önümdə silsilə dağlar, 
Sərt qayalar, soyuq dəniz 
Qərib canla, bu tək cana, qürub çağı 
Yol gedirəm, öləziyib saralanadək. 
 
Arxamda sarp enişlər, 
Çiynimdə Günəş tayası, 
Ağuşumda Jaləm və titrəyişim... 
Yol gedirəm, yol olanadək.2 

                                                           
1 https://nurengizgun.az/wp-content/uploads/2026/04/Son-cap-1-460.pdf  
2 https://525.az/news/518-nurengiz-gun-seirler  


